Айгерим Мухамедгалиева

АҚМОЛА ОБЛЫСЫНДАҒЫ СУ РЕСУРСТАРЫНЫҢ ҚАЗІРГІ ЖАҒДАЙЫ

Облыс территориясы жалпылай 1-тәртіптегі Орталық Қазақстан гидрогеологиялық ауданға жатады. Гидрогеологиялық ерекшеліктерінің жиынтығы негізінде Орталық Қазақстан гидрогеологиялық ауданда төмендегі 2-тәртіптегі гидрогеологиялық аудандар ажыратылады: Көкшетау-Екібастұз, Теңіз-Қорғалжын және Сарысу-Теңіз. Көкшетау-Екібастұз гидрогеологиялық ауданы облыстың солтүстік жарты бөлігін қамтиды. Оған Аршалы, Ерейментау, Сілеті, Ақкөл, Бұланды, Шортандының көпшілік бөлігі, Балқаш, Атбасар ауылдық-әкімшілігінің солтүстік бөліктері жатады.
Гидрогеологиялық ауданның көпшілік бөлігін жер бедері тілімделген және жарықтары көп жартасты тау жыныстары жер бетіне жақын жерде орналасқандықтан жер асты суларының қалыптасуына қолайлы жағдай жасалған. Аудан шеңбері ішінде 19 су жиегі мен кешендер ажыратылған.
Теңіз-Қорғалжын гидрогеологиялық ауданның оңтүстігінде орналасқан территорияны өз ішіне алып, ал оңтүстік жағынан Сарысу-Теңіз қыратымен (көтерілуі) шектелген. Аудан жер асты суларына кедей. Бұл жерде тек 6 су жиегі мен кешен ажыратылған. Ең сумен қамтамасыз етуге перспективті кешен, бұл Нұра және Есіл өзендерінің аллювиалдық шөгінділерінде немесе аңғарларында орналасқан.
Сарысу-Теңіз гидрогеологиялық аудан облыстың ең шеткі оңтүстік бөлігінде Қорғалжын әкімшілік ауданының ішінде орналасқан. Бұл ауданда 12 сулы кешен ажыратылған.
Солтүстіктен оңтүстікке қарай батыстағы облыс шекарасы бойлап созылып жатқан ені аз алқап 1-тәртіптегі Торғай гидрогелогиялық ауданға жатады, ал Ертіс артезиан бассейні оңтүстік-батыс бөлігі болып саналады. Тұщы сулар жеке линзалар түрінде кездеседі. Құдықтардың су мөлшері (дебиті) 0,5 л/сек-ке жетеді. Оларды ауылды елді-мекендерді сумен қамтамасыз ету үшін пайдаланады. [1]
Ақмола облысында 4000 аса көл бар. Соның ішінде 90% ауданы 1км2 . Шортанкөл көлінен ауыз су ретінде, халық шаруашылығында және өнеркәсіп орындарында пайдалану үшін суды тарту көл суының деңгейінің төмендеуіне әкеліп соқты. 1986-1997 жж Шортанкөл көл суының деңгейі 2,18 м төмендеген. 
Басты тұтынушылары – Астана, Шучье, Степногорск, Ақкөл, Атбасар, Еңбекшілдер. Ақмола облысындағы табиғи су көздерінен су тарту 2000 ж салыстырғанда арту үрдісі үстінде. Ұзақ уақыт бойы күрделі жөндеуден өтпегендіктен магистралдық және таратушы құбырлардың жағдайының нашар болуынан тасымалдау кезінде көп мөлшерде су жоғалтылады. Тасымалдау кезінде суды жоғалту мөлшері 2004 ж 25,9 м3 құраған болса, ал 2005 ж - 19,0 м3 болды. Облыс аумағында суды тұтыну мөлшері 2001-2003 жж аралығында 10% артты. Есіл, Нұра, Шағалалы өзендерін басты ластаушыларды елді-мекен пункттері аумағындағы нөсер жауын кезіндегі ағындар, сонымен қатар еріген және жаңбыр суымен шайылатын минералды және органикалық тыңайтқыштар құрайды. Ақмола облысындағы табиғи су көздерінен су тарту өзгерісін 1 суреттен анықтай аламыз.

Сурет 1. Ақмола облысындағы табиғи су көздерінен су тарту өзгерісі, млн м3

Ауылдық жерлерде ағын сулар көбінесе ауыл шаруашылық қалдықтарымен ластанады. Көлдің негізгі ластаушылары: оның су жинайтын алабында орналасқан елді-мекен пункттері және өнеркәсіптік кәсіпорындар, тыңайқыштар, егістік химикаттары, ластаушы органикалық заттардың жиналған орны мен тұрмыстық қалдықтар. Шучье-Бурабай курорттық зонасында ауыр гидроэкологиялық жағдай байқалады. “Казгидромет “ жер үсті бастауларының жағдайларына 2 орын бойынша Есіл өзенінде, 1 Нұра өзенінде және Бурабай, Үлкен және Кіші Шабақты көлдерінде бақылаулар жүргізеді. Казгидромет мәліметтерінше, Есіл және Нұра өзендері мен Үлкен және Кіші Шабақты көлдерінің гидроэкологиялық жағдайы 2005 ж 2004 ж салыстырғанда жақсарған. Жалпы алғанда Есіл және Вячеслав су қоймасы, сонымен қатар Бурабай, Үлкен Шабақты және Шортан көлдері су сапасы жөнінен 2 класқа - “таза“ жатады. Сульфат және мұнай өнімдерімен ластану деңгейі ШРК асып кеткен. Жабай, Сары-Бұлақ, Ақ-Бұлақ, Нұра өзендері мен Қопа көлі шамалы ластанған өзендер мен көлдерге жатады. Аталған гидробьектілерде де сульфат пен мұнай өнімдерімен ластану деңгейі ШРК асады. 
Елді-мекен пункттеріндегі қоршаған ортаның экологиялық жағдайының нашарлауы тазартылмаған ағын сулармен жер асты және жер үсті суларының ластануынан болып отыр. Ақмола облысындағы 38 тазарту құрылғыларынан төртінші бөлігі ғана жұмыс істейді. Аудан орталықтарында кәріз жүйесі тазалау құрылыстары ұзақ уақыт үздіксіз пайдаланылуына орай тоқтатылып қойылды. Ауылдық елді-мекендерде ағын сулар тазартылмай ағын суларды жинақтаушы және фильтрлеу алаңына жіберіледі. Ақмола облысында тазалау құрылғылары бар ірі кәсіпорындар бар (Степногорск қаласындағы ЖШС “Джет-7“ және ЖШС “Кродако“, Сандықтау ауданындағы “Степногорск тау-кен химия комбинаты”, ААҚ “Биопрепарат“, ЖАҚ “Қазстабон“), тазалау құрылғылары Көкшетау, Степногорск, Шучье қалаларында, Зеренді ауданындағы Айдабол кентінде бар. Аталған обьектілердің ағын сулары толық биологиялық тазартудан өткізіліп, содан соң таза су Ақсу өзеніне құйылады. Жолымбет, Ақсу, Бестөбе кенттеріндегі ЖШС “Қазақалтын“ тазартатын құрылғыларының тиімсіз жұмыс істеуіне орай соңғы жылдары Ащылы-Айрық өзенін ластап отыр. Атбасар, Шортанды, Еңбекшілдер, Ақкөл, Төңкеріс, Жамантұз, Ғылыми елді-мекен пункттеріндегі тазартатын құрылғылары істен шыққан немесе толық жұмыс істемейді. Ақмола облысында ағын сулардың көп мөлшерде су обьектілеріне, жинақтаушы орындарға, фильтрлеу алаңына және рельефтің төмен түскен жерлеріне тасталуы орын алып отыр. Ақмола облысындағы ағын сулар көлемінің өзгерісі 2 суретте көрсетілген.



Сурет 2. Ақмола облысындағы ағын сулар көлемінің өзгерісі, млн м3

Ақмола облысында ауыз су ретінде шаруашылықта қолдануға болатын қоры 306,9 м3/тәулік болатын 33 кен анықталған. Қазіргі кезде 10 кені ластанған, соның ішінде Нұра кен орны сынаппен; Қызылсу мен Державинск, Астрахан кендерінде қауіптілігі бойынша 2-ші класқа жататын бром мөлшерінің көп болуы байқалып отыр. Атбасар-Есілалды және Сандықтау кендерінде су құрамында аммонийдің болуы тән. Магний және темір сияқты металдардың мөлшерінің көбейіп кетуі қауіптілігі бойынша 3-ші және 4-ші класқа жатады, бұл Қызылсу, Астрахан, Атбасар-Есілалды, Нұра жер асты кендеріне тән. Нитраттардың мөлшерінің көп болуы Атбасар-Есілалды кенінде анықталған. Ақмола, Атбасар және Шиелі кендерінде судың минералдануының артуы орын алып отыр. Атбасар жер асты су кені Атбасар ет комбинаты, ірімшік жасайтын зауыт пен шошқа өсіретін қожалықтардың қалдықтарымен ластанып отыр. Тасымалдау скважиндарында марганец мөлшерінің артуы - 1,2-1,9 ШРК асып кетсе, темір - 1,2 ШРК , минералдануы - 1,2-2,2 ШРК асып кеткен. Жер асты суларының ластану деңгейі шамалы қауіпті болып табылады.[2]
Атбасар-Есілалды кені территориясында ықтимал ластаушы көздер - Сергеевка кенті және етті мал шаруашылық қожалықтары. Су құрамында нитрат пен аммонийдің ШРК 1,5 есе асып кетуі себебінен бірнеше скважиндар тасымалдаудан алынып тасталынды; қолданылып жүрген скважиндардағы темір мөлшері ШРК 3есе артық. Кейбір тасымалданатын скважиндарда аммоний мөлшерінің көбеюі (1,2-1,4 ШРК), темір (2,7-8,9 ШРК) және минералданудың (1,1-1,2 ШРК) артуы байқалып отыр. Жер асты сулары кендерінің ластану деңгейі шамалы қауіпті. Астрахан жер асты су кенінің ластану деңгейі шамалы қауіпті болып табылады. Судың марганецпен ластануы 2 ШРК, ал броммен ластану 2 ШРК асып кеткендігі айқындалған. Нұра кенінде сынаптың мөлшері - 1,2-4,8 ШРК, темірдің мөлшері - 1,4-6,7 ШРК , ал марганецтің мөлшері - 2-4,6 ШРК артық, жер асты су кенінің ластану деңгейі қауіпті. Сандықтау ауданында орналасқан скважиндарда аммоний мөлшерінің 9-48 ШРК артық болуы анықталған, бұл жер асты кенінің ластану деңгейі қауіпті болып табылады; Державинск кенінде бромның мөлшері 2,4 ШРК артық, ал бор мөлшері -2,4 ШРК асып кеткен, бұл жер асты кенінің ластануы шамалы қауіпті екендігі анықталды; Қызылсу кенінде бром мөлшері - 6,25 ШРК, марганец мөлшері 3,8 ШРК, жер асты суының ластану деңгейі қауіпті. Ақмола және Шиелі жер асты су кендерінде жер асты суларының минералдануы 1,1-3,4 ШРК артық.
Республикалық СЭС мәліметтері бойынша, Ақмола облысында микробиологиялық көрсеткішері бойынша нормативті құжаттарға сай емес сутартқыш су сынамаларының меншікті салмағы 3,8%-ға тең; санитарлық-химиялық көрсеткіштері бойынша - 6,4%-ға, ал орташа республикалық көрсеткішетір бойынша 2,4 және 2,8% тең келеді. Химиялық және микробиологиялық көрсеткіштері бойынша нормативті құжаттарға сай емес орталықсыздандырылған көздерден алынатын су сынамаларының меншікті салмағы 7,2%-ға тең болатын болса, ал орташа республикалық көрсеткіштері 7,0 және 4,4% сәйкес келеді. Ақмола облысын сумен жабдықтау сапасы орташа республикалық көрсеткіштерден әлдеқайда нашар.[3]

